Бо қарори Ҳукумати

Ҷумҳурии Тоҷикистон

аз 29 марти соли 2019,  № 129 

тасдиқ шудааст

Тартиби
гузаронидани чорабиниҳо оид ба манъ ва бекор кардани манъи воситаҳои молиявӣ ё дигар молу мулки шахсони воқеӣ ва ташкилотҳо, ки ба рӯйхати шахсони бо терроризм алоқаманд дохил карда шудаанд
Тартиби гузаронидани чорабиниҳо оид ба манъ ва бекор кардани манъи воситаҳои молиявӣ ё дигар молу мулки шахсони воқеӣ ва ташкилотҳо, ки ба рӯйхати шахсони бо терроризм алоқаманд дохил карда шудаанд (минбаъд - Тартиб), мутобиқи моддаҳои 171 ва 172 Қонуни Ҷумҳурии Тоҷикистон «Дар бораи мубориза бар зидди терроризм» ва қисмҳои 7 ва 8 моддаи 6 Қонуни Ҷумҳурии Тоҷикистон «Дар бораи қонунигардонии (расмикунонии) даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом» таҳия шудааст. Тартиби мазкур қоидаҳои манъ ва бекор кардани манъи молу мулки (воситаҳои) шахсони воқеӣ ва ташкилотҳое, ки бо терроризм ва паҳнкунии силоҳи қатли ом алоқаманд мебошанд, инчунин таҳияи рӯйхати ин гуна шахсонро барои иҷрои уҳдадориҳои байналмилалии пешбинишудаи Ҷумҳурии Тоҷикистон дар қатъномаҳои Шӯрои амнияти Созмони Милали Муттаҳид ва шартномаҳои байналмилалї дар самти муқовимат ба терроризм ва паҳнкунии силоҳи қатли ом, ки Ҷумҳурии Тоҷикистон иштирокчии онҳо мебошад, муайян мекунад. 

1. МУҚАРРАРОТИ УМУМӢ
1. Дар Тартиби мазкур мафҳумҳои зерин истифода мешаванд:

- паҳнкунии силоҳи қатли ом – амалҳо оид ба ғайриқонунӣ сохтан, истеҳсол кардан ё соҳиб шудан, нигоҳ доштан, интиқол, ирсол ва ё ба соҳибияти шахси дигар додани силоҳи қатли ом, аз ҷумла маблағгузории паҳнкунии силоҳи қатли ом, ки барои анҷом додани онҳо таҳримҳои байналмилалӣ пешбинӣ шудаанд;

- ташкилотҳои ҳисоботдиҳанда – ташкилотҳое, ки бо маблағҳои пулӣ ё дигар молу мулк амалиёт анҷом медиҳанд ва дар моддаи 4 Қонуни Ҷумҳурии Тоҷикистон «Дар бораи қонунигардонии (расмикунонии) даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом» муайян шудаанд, инчунин шахсони воқеӣ ва ҳуқуқие, ки бо маблағҳои пулӣ ё дигар молу мулк амалиёт анҷом медиҳанд;
- мақоми ваколатдор – мақоми ваколатдори муқовимат ба  қонунигардонии (расмикунонии) даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом;

- мақомоти  дигари ваколатдор – Суди Олии Ҷумҳурии Тоҷикистон, Вазорати корҳои дохилии Ҷумҳурии Тоҷикистон, Вазорати корҳои хориҷии Ҷумҳурии Тоҷикистон, Прокуратураи генералии Ҷумҳурии Тоҷикистон, Кумитаи давлатии амнияти миллии Ҷумҳурии Тоҷикистон, Агентии назорати давлатии молиявӣ ва мубориза бо коррупсияи Ҷумҳурии Тоҷикистон, Агентии назорати маводи нашъаовари назди Президенти Ҷумҳурии Тоҷикистон, Хадамоти гумруки назди Ҳукумати Ҷумҳурии Тоҷикистон, Кумитаи андози назди Ҳукумати Ҷумҳурии Тоҷикистон;

- манъ кардан – манъ кардани интиқол, мубодила, ихтиёрдорӣ ва амалиёти дигар бо маблағҳои пулӣ, коғазҳои қиматнок ё молу мулки (воситаҳои) ба шахси воқеӣ ё ташкилот, муштарӣ, контрагент ё молик-бенефитсиар тааллуқдошта, ки ба рӯйхати ташкилот ва шахсони воқеӣ дохил карда шуда, оид ба даст доштани онҳо ба фаъолияти террористӣ, маблағгузории терроризм ва паҳнкунии силоҳи қатли ом  маълумоти кофӣ мавҷуд аст;
- бекор кардан – бекоркунии ќарор оид ба молу мулки ќаблан манъшуда;
- қатъномаҳои дахлдори Шӯрои амнияти Созмони Милали Муттаҳид – қатъномаҳои Шӯрои амнияти Созмони Милали Муттаҳид: дар самти муқовимат ба терроризм №№ 1267 (1999), 1269 (1999), 1333 (2000), 1363 (2001), 1373 (2001), 1390 (2001), 1452 (2002), 1455 (2003), 1526 (2004), 1617 (2005), 1735 (2006), 1822 (2008), 1904 (2009), 1988 (2011),  1989 (2011), 2161 (2014), 2170 (2014), 2178 (2014), 2199 (2015), 2253 (2015) ва қатъномаҳое, ки барои такмили онҳо қабул шудаанд; дар самти муқовимат ба паҳнкунии силоҳи қатли ом №№1540 (2004), 1718 (2006), 1737 (2006), 1747 (2007), 1803 (2008), 1874 (2009), 1929 (2010), 2375 (2017), 2397 (2017) ва қатъномаҳое, ки барои такмили онҳо қабул шудаанд;

- кумитаҳои қатъномаҳои №1267, 1989, 1988 ва 2253– кумитаҳои Шӯрои амнияти Созмони Милали Муттаҳид, ки дар асоси қатъномаҳои Шӯрои амнияти СММ №1267  (1999), №1989 (2011), №1988 (2011) ва №2253 (2015) нисбат ба ташкилотҳои террористии «Толибон», «Ал-Қоида», Давлати Исломии Ироқ ва Шом ва шахсони бо онҳо алоқаманд таъсис дода шудаанд;

- Кумитаи қатъномаи №1718 – кумитаи Шӯрои амнияти Созмони Милали Муттаҳид, ки дар асоси қатъномаи Шӯрои амнияти Созмони Милали Муттаҳид №1718 (2006) нисбат ба Ҷумҳурии Халқии Демократии Корея  таъсис дода шудааст;

- Кумитаи қатъномаи №1737 - кумитаи Шӯрои амнияти Созмони Милали Муттаҳид, ки дар асоси қатъномаи Шӯрои амнияти Созмони Милали Муттаҳид №1737 (2006) нисбат ба Ҷумҳурии Исломии Эрон таъсис дода шудааст;

- кумитаҳо – кумитаҳои қатъномаҳои Шӯрои амнияти Созмони Милали Муттаҳид №№1267, 1988, 1989, 2253, 1718 ва 1737;

- рӯйхати муттаҳид – рӯйхати шахсони воқеӣ ва ташкилотҳое, ки бо Усома ибни Лодан алоқаманд буданд, аз ҷумла онҳое, ки ба ташкилоти «Ал-Қоида» ва ҷунбиши «Толибон» шомиланд, одамон, гурӯҳҳо ва ташкилотҳое, ки бевосита ё бавосита бо ташкилотњои террористии «Ал-Қоида», ҷунбиши «Толибон», Давлати Исломии Ироқ ва Шом ва Ҷабҳат «Ан-Нусра» алоқамандӣ доранд, дигар шахсоне, ки бевосита ё бавосита мутобиқи қатъномаҳои Шӯрои амнияти Созмони Милали Муттаҳид №№ 1267 (1999), 1269 (1999), 1333 (2000), 1363 (2001), 1390 (2001), 1455 (2003), 1526 (2004), 1617 (2005), 1735 (2006), 1822 (2008), 1904 (2009), 1988 (2011),  1989 (2011), 2161 (2014), 2170 (2014), 2178 (2014), 2199 (2015), 2253 (2015) ва дигар қатъномаҳо ба фаъолияти террористӣ алоқаманданд, инчунин рӯйхати шахсони воқеӣ ва ташкилотҳое, ки мутобиқи қатъномаҳои Шӯрои амнияти Созмони Милали Муттаҳид №№ 1718 (2006), 1737 (2006), 1747 (2007), 1803 (2008), 1874 (2009), 1929 (2010), 2375 (2017), 2397 (2017) ва дигар қатъномаҳо ба паҳнкунии силоҳи қатли ом алоқаманданд;

- рӯйхати миллӣ – рӯйхати шахсони воқеӣ ва ташкилотҳое, ки дар терроризм ё маблағгузории терроризм ё пањнкунии силоњи ќатли ом иштирок менамоянд ё ҷиноятҳои хусусияти террористидошта анҷом медиҳанд ё барои анҷом додани онҳо кӯшиш мекунанд ё дар анҷом додани онҳо дар ҳудуди Ҷумҳурии Тоҷикистон ё берун аз он иштирок ё мусоидат  мекунанд,  ки бар зидди Ҷумҳурии Тоҷикистон равона гардидаанд ё бар зидди давлати дигар барои анҷом додани ҷиноятҳои хусусияти террористидошта омодагӣ мебинанд, шахсони воқеӣ ва ташкилотҳое, ки бевосита ё бавосита моликият зери назорати ин шахсон мебошанд, ё аз ном ё бо супориши чунин шахсони воқеӣ ё ташкилот фаъолият намуда, бевосита ё бавосита дар ихтиёр ё зери назорати чунин шахсони воқеӣ ё ташкилотҳои бо онҳо алоқаманд қарор доранд. Ин рӯйхат аз ҷониби Кумитаи давлатии амнияти миллии Ҷумҳурии Тоҷикистон (минбаъд – Кумитаи давлатии амнияти миллӣ) тартиб дода мешавад;

- рӯйхати  байналмилалӣ - рӯйхати шахсони воқеӣ ва ташкилотҳое, ки дар терроризм ё маблағгузории терроризм ё пањнкунии силоњи ќатли ом иштирок менамоянд, ё ҷиноятҳои  хусусияти террористидошта анҷом медиҳанд ё кӯшиш менамоянд, ки анҷом диҳанд ё иштирок мекунанд, ё дар анҷом додани онҳо дар ҳудуди давлатҳои хориҷӣ мусоидат мекунанд, инчунин ташкилотҳое, ки бевосита ё бавосита моликият ё таҳти назорат ё ихтиёри ин шахсон мебошанд,  ё ин ки  аз ном ё бо супориши чунин шахсон ё ташкилот фаъолият намуда, бевосита ё бавосита дар ихтиёр ё зери назорати чунин шахсони воқеӣ ва ё ташкилотҳои бо онҳо алоқаманд қарор доранд, ки аз ҷониби мақомоти ваколатдор ё шахсони мансабдори давлати хориҷӣ тартиб ва тасдиқ шудааст;

- рӯйхатҳо – рӯйхатҳои муттаҳид, миллӣ ва байналмилалӣ; 

- сомона - сомонаи расмии интернетии мақоми ваколатдор бо суроғаи: www.nbt.tj;

- Дафтари Ваколатдори ҳуқуқи инсон - Дафтари Ваколатдори ҳуқуқи инсон мутобиқи банди 20 ќатъномаи Шӯрои амнияти Созмони Милали Муттаҳид №1904 (2009) аз 17 декабри соли 2009 таъсис ёфта, барои баррасии дархостҳо дар бораи аз рӯйхати гурӯҳи террористии Ал-Қоида, ҷунбиши «Толибон», Давлатии Исломии Ироқ ва Шом ва ҶАН (Ҷабҳат «Ан-Нусра») баровардан мусоидат менамояд ва дар суроғаи: њуљраи TB – 8041D, бинои Созмони Милали Муттаҳид, шањри Ню-Йорк, NY 10017, Штатњои Муттањидаи Америка, Дафтари Ваколатдори ҳуқуқи инсон, тел:+1212963 2671, факс:+1212963 1300/3778, E-mail: ombudsperson@un.org  ҷойгир шудааст.
2. ҲАМКОРИИ МАҚОМИ ВАКОЛАТДОР БО ДИГАР МАҚОМОТИ ДАВЛАТӢ ВА МАСЪУЛИЯТИ ТАШКИЛОТҲОИ ҲИСОБОТДИҲАНДА 

2. Мақоми ваколатдор бо мақомоти ҳифзи ҳуқуқи Ҷумҳурии Тоҷикистон, вазорату идораҳо, муассисаҳои давлатӣ, инчунин ташкилотҳои ҳисоботдиҳанда ва дигар шахсони манфиатдор дар самти муқовимат ба маблағгузории терроризм ва маблағгузории паҳнкунии силоҳи қатли ом ҳамкорӣ менамояд. Мақоми ваколатдор дар сомонаи худ нашри ҳама гуна маълумотро оид ба тағйироти заминаи меъёрии ҳуқуқии масъалаҳои муқовимат ба маблағгузории терроризм ва паҳнкунии силоҳи қатли ом ба роҳ мемонад.

3. Дар сомонаи мақоми ваколатдор ҳама рӯйхатҳо ҷойгир ва мунтазам таҷдид карда мешаванд. 

Рӯйхати муттаҳид, ки аз манбаъҳои расмии Шӯрои амнияти Созмони Милали Муттањид дастрас мегардад, фавран дар сомона дар рељаи онлайн ҷойгир карда мешавад. Дар ин маврид, ҳар боре, ки ба рӯйхат тағйирот ворид мегардад, он фавран дар таҳрири нав  ҷойгир карда мешавад.

Рӯйхати  байналмилалӣ, ки дар асоси маълумоти аз ҷониби мақомоти ваколатдори давлатҳои хориҷӣ ё ташкилотҳои байналмилалӣ мутобиқи шартномаҳои байналмилалии Ҷумҳурии Тоҷикистон бо роҳҳои дипломатӣ ба воситаи Вазорати корҳои хориҷии Ҷумҳурии Тоҷикистон (минбаъд – Вазорати корҳои хориҷӣ), инчунин аз тарафи мақомоти разведкаи молиявии давлатҳои хориҷӣ ба мақоми ваколатдори Ҷумҳурии Тоҷикистон ворид шуда, таҳия мегардад, дар давоми рӯзи корӣ дар сомона гузошта мешавад.  

Рӯйхати миллӣ, ки аз Кумитаи давлатии амнияти миллӣ ворид мегардад, дар сомона бетаъхир љойгир карда мешавад.

4. Ҳар як ташкилоти ҳисоботдиҳанда корманди масъули худро оид ба масъалаҳои муқовимат ба маблағгузории терроризм ва маблағгузории паҳнкунии силоҳи қатли ом таъин менамояд, инчунин кормандеро таъин менамояд, ки њангоми њозир набудани корманди масъул ӯро иваз мекунад. Ба номи корманди масъули ташкилоти ҳисоботдиҳанда ва шахси ӯро ивазкунанда суроғаи электронӣ таъсис дода мешавад, ки ба он Кумитаи давлатии амнияти миллӣ ва мақоми ваколатдор метавонанд дар ҳолати зарурӣ барои баррасӣ ва мавриди истифода қарор додан маълумотҳои хаттӣ ё дигар маводу рӯйхатҳои дар таҳрири нав нашршударо ирсол намоянд.

5. Корманди масъули ташкилоти ҳисоботдиҳанда ҳар рӯзи корӣ ба сомона ворид шуда, ҳама навгонињои рӯйхатро меомӯзад, инчунин бо муњтавои сандуќи почта шинос мешавад.

6. Корманди масъули ташкилоти ҳисоботдиҳанда бетаъхир (на дертар аз 3 соат баъди шиносоӣ бо навгонињои рӯйхатҳо) ҳамаи рӯйхатҳои навшударо ба кормандони ташкилот, ки бевосита бо муштариён кор мекунанд (робита доранд), барои маълумот ва дастур ќарор додан ирсол менамояд. Ташкилотҳои ҳисоботдиҳанда ҳангоми ба роҳ мондани муносибатҳои корӣ бо шахсони воқеӣ ва ҳуқуқӣ (зимни баргузории чораҳо оид ба санҷиши дахлдори муштарӣ), инчунин ҳангоми анҷом додани аҳд/амалиёт уҳдадоранд ҷой доштан ё надоштани чунин шахсонро дар рӯйхатҳо санҷанд. Ташкилотҳои ҳисоботдиҳанда инчунин бояд мунтазам (ҳар боре, ки ба рӯйхатҳо тағйирот дароварда мешавад) мониторинги махзани маълумотро бо шахсони дар рӯйхатҳо дарҷгардида ба роҳ монанд.

3.АСОСҲО ВА ТАРТИБИ ВОРИДНАМОЇ БА РӮЙХАТҲО 

7. Ба рӯйхатҳо ташкилотҳо, новобаста аз мављуд будан (набудан)-и бақайдгирии давлатӣ ва маҳалли воқеии ҷойгиршавӣ, шаҳрвандони Ҷумҳурии Тоҷикистон, шањрвандони хориҷӣ, шахсони бешаҳрванд (минбаъд – шахсони воқеӣ ва ташкилотҳо) дохил карда мешаванд, ки нисбати онҳо маълумот оид ба иштирок дар фаъолияти террористӣ, маблағгузории терроризм ва паҳнкунии силоҳи қатли ом мавҷуд аст, ё ин ки зери назорати ин гуна шахсони воқеӣ ва ташкилотҳо мебошанд, инчунин шахсони воқеӣ ва ташкилотҳое, ки алоқамандии онҳо ба фаъолияти террористӣ, маблағгузории терроризм ва паҳнкунии силоҳи қатли ом аз ҷониби кумитаҳои Шӯрои амнияти Созмони Милали Муттањид, ки дар асоси қатъномаҳои Шӯрои амнияти Созмони Милали Муттањид №1267 (1999), №1988 (2011), №1989 (2011), №2253 (2015), №1718 (2006) ва №1737 (2006) таъсис дода шудаанд, муайян шудааст.

8. Асос барои ба рӯйхати муттаҳид дохил кардани шахсони воқеӣ ва ташкилот ин мавҷуд будани онҳо дар рӯйхатҳое мебошад, ки аз тарафи кумитаҳои Шӯрои амнияти Созмони Милали Муттањид таҳия ё дар қатъномаҳои дахлдори Шӯрои амнияти Созмони Милали Муттањид муайян шудаанд.

9. Асосҳо барои ба рӯйхати миллӣ дохил кардан инҳоянд:

- ҳукми эътибори қонунӣ пайдокардаи судҳои Ҷумҳурии Тоҷикистон оид ба гунаҳкор донистани шахси воқеӣ дар содир намудани ҷиноятҳои дорои хусусияти террористӣ;

- ҳалномаи эътибори қонунӣ пайдокардаи Суди Олии Ҷумҳурии Тоҷикистон дар бораи барҳамдиҳӣ ё манъ кардани фаъолияти шахси ҳуқуқӣ ё ташкилот, бинобар аз тарафи он анҷом додани фаъолияти террористӣ ё экстремистӣ;

- мурољиати Прокурори генералии Ҷумҳурии Тоҷикистон ё прокурорҳои тобеи ӯ ба суд оид ба боздоштани фаъолияти шахси ҳуқуқӣ ё ташкилот барои фаъолияти террористӣ;

- қарори муфаттиш ё прокурор дар бораи оғози парвандаи ҷиноятӣ нисбат ба шахсе, ки ҷинояти дорои хусусияти террористӣ содир намудааст.
10. Асосҳо барои ба рӯйхати байналмилалӣ дохил кардан инҳоянд:

- ба рўйхат дохил кардани шахсони воқеӣ ва ҳуқуқии бо ташкилотҳои террористӣ ва ё террористон, ё бо паҳнкунии силоҳи қатли ом алоқаманд, ки аз ҷониби созмонҳои байналмилалии бо терроризм ва паҳнкунии силоҳи қатли ом муборизабаранда ё мақомоти ваколатдори онҳо, ки Ҷумҳурии Тоҷикистон эътироф намудаст, тасдиқ карда мешавад;

- ҳукмҳои (қарорҳои) судӣ ва қарорҳои дигар мақомоти салоҳиятдори давлатҳои хориҷӣ, ки Ҷумҳурии Тоҷикистон мутобиқи санадҳои ҳуқуқии байналмилалӣ эътироф намудааст, нисбати шахсони воқеї ё ташкилоте, ки амалҳои террористӣ  анҷом медиҳанд;

- ќабули дархост аз мақоми ваколатдори давлати хориҷӣ оид ба шахсони воқеӣ ва ташкилоте, ки амали террористӣ анҷом медиҳанд ё кӯшиши анҷом додани онро мекунанд, ё ин ки дар анҷом додани он иштирок/мусоидат мекунад, дар терроризм даст дорад, дар сурати асоснокӣ ё тахмини ҷоиз, ки шахс ба меъёрҳои дар қатъномаи Шӯрои амнияти Созмони Милали Муттањид №1373 муайяншуда мутобиқат карда, маблағҳо ё дигар дороиҳои (молу мулки) гирифташуда, ё ин ки дар натиҷаи истифода ҳосилкардаи шахси (шахсони) маълумшударо пурра ё қисман дар ихтиёр ва ё бевосита ё ин ки бавосита таҳти назорат дорад, инчунин бо супориш ё дастури чунин шахсон амал мекунад.

11. Асоси иловагӣ барои дохил намудан ба рӯйхатҳо, ин тибқи меъёрҳои дар қатъномаҳои дахлдори Шӯрои амнияти Созмони Милали Муттањид муайяншуда мавҷуд будани асосҳои кофӣ, ки алоқамандии шахсро ба ҷиноятҳои хусусияти террористидошта ё паҳнкунии силоҳи қатли ом тасдиқ мекунад, мебошад.

12. Ҳангоми пайдо шудан ё мавҷуд будани яке аз асосҳои дар банди 9 Тартиби мазкур муқарраршуда, мақомоти дигар ваколатдор фавран ҳуҷҷатҳо ва маълумоти дахлдорро  барои ба рӯйхати миллӣ дохил намудан, бо замимаи нусхаи ҳуҷҷатҳои тасдиқкунанда (дар шакли коғазӣ ё электронӣ) ба Кумитаи давлатии амнияти миллӣ ирсол менамоянд.

13. Ба мақомоти дигари ваколатдор огоҳ кардани шахс дар бораи ба Кумитаи давлатии амнияти миллӣ ирсол намудани ҳуҷҷатҳо ва маълумот барои дохил кардани ин шахс ба рӯйхат манъ мебошад. 

14. Ҳуҷҷатҳо ва маълумот ба Кумитаи давлатии амнияти миллӣ ба воситаи муросилоти почтавӣ ё хаткашон, ё ин ки тариқи алоқаи муќарраргаштаи ҳифзшаванда ирсол мегарданд. 

15. Барои мушаххаскунии шахсони воқеӣ ва ташкилот, ба ғайр аз ҳуҷҷатҳое, ки барои дохил кардан ба рӯйхат асос шудаанд, мақомоти дигари ваколатдор ба Кумитаи давлатии амнияти миллӣ ҳуҷҷатҳои зеринро (агар бошанд) пешниҳод мекунанд. 

Доир ба шахси воқеӣ:

- насаб, ном ва номи падар (агар қонун  ё урфу одати миллӣ тартиби дигареро пешбинӣ накунад);

- сана ва ҷойи таваллуд;

- шаҳрвандӣ;

- миллат;

- маълумоти тасдиқкунандаи шахсият (шиноснома) ва ҳуҷҷатҳои тасдиқкунандаи ҳуқуқи шаҳрванди хориҷӣ ё шахси бешаҳрванд барои будубош (истиқомат);

- суроғаи ҷойи истиқомат (ҷойи қайд) ё ҷойи будубош;

- рақами мушаххаси андозсупоранда (ҳангоми мавҷуд будани он) ё рақами мушаххаси иҷтимоӣ;

- маълумот оид ба ҷойи кор ва вазифаи ишғолнамуда;

- маълумот оид ба рақами қайд, санаи бақайдгирї ба ҳайси соҳибкори инфиродӣ ва намуди фаъолият. 

Доир ба шахси ҳуқуқӣ: 

- ном, шакли ташкилию ҳуқуқӣ, рақами бақайдгирии давлатӣ ё рақами бақайдгири шахси ҳуқуқии хориҷӣ; 

- маълумот оид ба ҷойи бақайдгирии давлатӣ ва суроғаи ҷойгиршавӣ;

- рақами мушаххаси андозсупоранда ё рамзи ташкилоти хориҷӣ;

- маълумот оид ба шахсони мансабдор, маълумот дар бораи муассисон ва дигар маълумоти мансуб ба ҳуҷҷатҳои оинномавӣ, ки фаъолияти ташкилоти ҳуқуқиро ба танзим медароранд.

16. Дар ҳолате, ки агар шахс ба рӯйхати давлатҳои хориҷӣ, созмонҳои байналмилалӣ ё мақомоти ваколатдори онҳо, ки дар мубориза бо терроризм ё паҳнкунии силоҳи қатли ом иштирок мекунанд,  аллакай дохил шуда бошад, инчунин маълумот оид ба санаи ба рӯйхат дохил кардан пешниҳод карда мешавад.

17. Дар ҳолати аз ҷониби мақомоти дигари ваколатдори Ҷумҳурии Тоҷикистон пешниҳод шудани маълумоти нопурра, Кумитаи давлатии амнияти миллӣ ҳуқуқ дорад иловатан бо тартиби муқарраршуда маълумоти зарурӣ дархост намояд. Муҳлати иҷрои ин дархост аз ҷониби мақомоти дигари ваколатдори Ҷумҳурии Тоҷикистон набояд аз ду рӯзи корӣ зиёд бошад, ба истиснои ҳолатҳое, ки барои гирифтани маълумоти иловагӣ ба давлатҳои хориҷӣ ва созмонҳои байналмилалие, ки дар мубориза бар зидди терроризм иштирок мекунанд ё ба мақомоти ваколатдори онҳо муроҷиат карда мешавад.   

18. Кумитаи давлатии амнияти миллӣ ҳуқуқ дорад ҳама гуна маълумотро аз мақомоти давлатӣ, шахсони воқеӣ, соҳибкорони инфиродӣ, ташкилотҳо ё шахсони ҳуқуқӣ, новобаста аз шакли моликият барои муайян кардан ва дохил кардани шахсони воќеї ва ташкилотҳое, ки ба талаботи барои дохил кардан ба рӯйхат ҷавобгӯ мебошанд, талаб намояд.

19. Тағйиру иловаҳо ба рӯйхати миллӣ бетаъхир аз љониби Кумитаи давлатии амнияти миллӣ аз лаҳзаи аз ҷониби мақомоти дигари ваколатдор ворид гардидани ҳуҷҷатҳо ва маълумот дохил карда мешавад.  

20. Кумитаи давлатии амнияти миллӣ, ки таҳия ва пешбурди рӯйхати миллиро анҷом медиҳад,  уҳдадор аст бетаъхир ба мақоми ваколатдор рӯйхати миллиро дар таҳрири нав пешниҳод намояд ё фавран оид ба тағйиру иловаҳои ба он воридшуда хабар диҳад.

21. Кумитаи давлатии амнияти миллӣ мақоми давлатии ваколатдори Ҷумҳурии Тоҷикистон ба ҳисоб меравад, ки барои манзур намудани пешниҳоди  дохил намудани шахсони воқеӣ ё ташкилотҳо ба рӯйхатҳои аз ҷониби Кумитаҳои Шӯрои амнияти Созмони Милали Муттањид №№1267, 1989, 1988 ва 2253, мутобиқи талабот ва бо тартиби дар қатъномаҳои дахлдори Шӯрои амнияти Созмони Милали Муттањид пешбинишуда масъул мебошад. 

Кумитаи давлатии амнияти миллӣ дар ҳолатҳои зарурӣ тавассути Вазорати корҳои хориҷӣ дар бораи дохил намудани шахсони воқеӣ ва ҳуқуқӣ ба рӯйхатҳои кумитаҳои Шӯрои амнияти Созмони Милали Муттањид №№1267, 1989, 1988 ва 2253 мутобиқи қонунгузории Ҷумҳурии Тоҷикистон, бо дар назар доштани ҳифзи ҳуқуқҳои инсон, эҳтироми волоияти қонун ва эътироф намудани ҳуқуқҳои шахсони сеюми бегуноҳ, ҳангоми мавҷуд будани асосҳо ва далелҳои кофӣ, мутобиқи талабот ва тартиботе, ки қатъномаҳои дахлдори Шӯрои амнияти Созмони Милали Муттањид муқаррар кардаанд, таклиф пешниҳод менамояд.

22. Кумитаи давлатии амнияти миллӣ ҳангоми тавассути Вазорати корҳои хориҷӣ ба кумитаҳои Шӯрои амнияти Созмони Милали Муттањид №№1267, 1989, 1988 ва 2253 манзур намудани таклиф, барои дақиқ ва мушаххас кардани шахсони воќеї ва ташкилотҳо, маълумоти кофии мушаххаскунандаи шахсиятро, инчунин мундариҷаи парвандаро барои пур кардани шакли дар қатъномаҳои дахлдори Шӯрои амнияти Созмони Милали Муттањид муайяншуда ҷамъоварӣ ва пешниҳод менамояд, аз ҷумла:

- асос ва далелҳои мушаххаси муайяншуда, ки алоқамандии шахсро ба терроризм исбот мекунанд;

- маълумоти дақиқ оид ба ҳама гуна алоқамандӣ бо шахсони воқеӣ ё ҳуқуқии дар рӯйхатҳо қарордошта; 

- маълумот оид ба дигар амалҳо ва фаъолияти шахси/ташкилоти дахлдори муқарраршуда;

- далелҳо ва ҳуҷҷатҳои тасдиқкунанда, инчунин маълумот оид ба хусусияти далелҳои тасдиқкунанда (масалан, маълумоти иктишофӣ, маълумоти мақомоти ҳифзи ҳуқуқ ва судӣ, маълумоти васоити ахбори омма, иқрори субъект ва ғайра).
Кумитаи давлатии амнияти миллӣ барои мушаххас намудани шахсони воқеӣ ва ҳуқуқии дахлдор аз рӯи имконият инчунин маълумоти зеринро пешниҳод менамояд: 

- нисбат ба шахсони воқеӣ: насаб, ном ва номи падар, санаи таваллуд, ҷойи таваллуд, миллат/шаҳрвандӣ, ҷинс, тахаллус, машғулият/ихтисос, ҷойи истиқомат, маълумот оид ба ҳуҷҷати тасдиқкунандаи шахсият, рақамҳои мушаххаскунӣ ва ҳама гуна маълумоти биометрӣ (суратҳо, нақши ангушт ва ғайра), маълумот дар бораи далелњо, воќеањо ва њолатњои њаёти шахс, ки ба айнияткунонии шахсияти ў имкон медињад;       

- нисбат ба гурӯҳҳо ва ташкилотҳо: номи пурраи ташкилот, аз ҷумла ҳамаи номҳои алтернативии истифодашаванда, дар ҳолатҳои дахлдор – ҷой ва санаи бақайдгирӣ ҳамчун шахси ҳуқуқӣ, давлат (давлатҳо), ки дар он фаъолият мекунад ва дигар маълумоте, ки метавонад барои мушаххаскунии гурӯҳ ё ташкилот мусоидат намояд.

4. АСОСҲО БАРОИ ХОРИҶ НАМУДАН АЗ РӮЙХАТҲО

ВА ТАРТИБИ ШИКОЯТ КАРДАНИ ҚАРОР ОИД БА ДОХИЛ КАРДАН БА РӮЙХАТҲО

23. Асос барои хориҷ намудани шахсони воқеӣ ва ҳуқуқӣ аз рӯйхатњо ин қатъ гардидани шартҳое мебошанд, ки барои дохил намудан ба рӯйхати дахлдор мутобиқи бандҳои 8, 9 ва 10 Тартиби мазкур асос шудаанд. 

Ҳангоми пайдо шудан ё мавҷуд будани асосҳо барои хориҷ намудани шахс аз рӯйхати миллӣ, мақомоти дигари ваколатдор ҳуҷҷатҳо ва маълумоти дахлдорро  дар муддати на дертар  аз рӯзи дигари корӣ аз рӯзи гирифтани маълумот дар бораи мавҷудияти асос  барои  хориҷ намудан, бо замимаи нусхаи ҳуҷҷатҳои тасдиқкунанда (дар шакли коғазӣ ё электронӣ) ба Кумитаи давлатии амнияти миллӣ ирсол менамоянд.

Хориҷ намудан аз рӯйхат ва бекор кардани манъи молу мулк (воситаҳо) бо тартибе амалӣ карда мешавад, ки дар бандҳои 19 ва 53 Тартиби мазкур пешбинӣ шудааст.

24. Ҳамаи шахсони воқеӣ ё ташкилотҳое, ки ба рӯйхат дохил карда шудаанд, метавонанд аз рӯи қароре, ки барои дохил кардан ба рӯйхат асос шудааст, бо тартиби муқарраршуда шикоят намоянд.  

25. Аз рӯи қарор оид ба дохил кардани шахси воқеӣ ва ҳуқуқӣ ба рӯйхати миллӣ мумкин аст мутобиқи қонунгузории Ҷумҳурии Тоҷикистон ба суд шикоят карда шавад. 

26. Аз рӯи қарор оид ба дохил кардани шахси воқеӣ ва ҳуқуқӣ ба рӯйхати байналмилалӣ мумкин аст ба судҳои давлати хориҷӣ ё мақоми ваколатдори давлати хориҷӣ, ташкилоти хориҷӣ ё судҳои байналмилалӣ, инчунин ба судҳои Ҷумҳурии Тоҷикистон шикоят карда шавад.    

27. Шахси воқеӣ ё ҳуқуқӣ (муроҷиаткунанда) метавонад дар бораи хориҷ намудан аз рӯйхати муттаҳид ё ба таври мустақим ба Дафтари ваколатдори ҳуқуқи инсон мутобиқи муқаррароти банди 21 қатъномаи Шӯрои амнияти Созмони Милали Муттањид №1904 (2009), ё ба воситаи давлате, ки дар он истиқомат мекунад ё шаҳрванди он мебошад, тавре ин дар Принсипҳои роҳнамоии кумитаҳои №№1267, 1989, 1988 ва 2253 дарҷ гардидааст, инчунин ба Маркази тамос, ки дар асоси қатъномаи Шӯрои амнияти Созмони Милали Муттањид №1730 (2006) таъсис дода шудааст, дархост пешниҳод намояд.

28. Хориҷ кардани шахсони воқеӣ ва ташкилотҳое, ки ба критерияҳои дохил кардан ба рӯйхати Шӯрои амнияти Созмони Милали Муттањид ҷавобгӯ намебошанд, бо тартибе амалӣ карда мешавад, ки дар қатъномаҳои дахлдори Шӯрои амнияти Созмони Милали Муттањид муқаррар шудааст. 

29. Шахси воқеӣ ё ҳуқуқие (муроҷиаткунанда), ки барои хориҷ намудани худ аз рӯйхати муттаҳид талош дорад, метавонад бо ариза мустақиман ба Дафтари ваколатдори ҳуқуқи инсон муроҷиат намояд.
Ариза дар шакли озод пешниҳод мегардад. Дар ариза ҳамаи маълумоти лозимае, ки дар банди 30 Тартиби мазкур дарҷ гардидааст, бояд мавҷуд бошад. Ариза метавонад тарҷума гардад ё бо тарҷумаи яке аз шаш забони расмии Созмони Милали Муттаҳид (англисӣ, арабӣ, испанӣ, хитоӣ, русӣ ё фаронсавӣ) навишта шавад.
Ариза метавонад бо роҳҳои гуногуне, ки дар шакли хаттӣ ба қайд гирифтани он имкон дорад, тавассути почтаи оддӣ, почтаи электронӣ ё алоқаи факсӣ пешниҳод гардад. Дар вақти ирсол намудани ариза бо почтаи оддӣ барои осонии кор бо он ва муроҷиати навбатӣ оид ба ҳамин масъала бояд суроғаи фиристанда, почтаи электронӣ ё рақами факс, дар ҳолати набудани онҳо рақами телефоне, ки метавон бо аризадиҳанда дар тамос шуд, дарҷ гардад.

30. Дар ариза бо хоҳиши хориҷ намудан аз руйхати муттаҳид бояд истинод ба сабти дахлдор якҷоя бо маълумоти зерин ишора гардад. 
Дар ҳолати аз ҷониби шахси воқеӣ додани ариза бояд нишон дода шавад:

- насаб, ном, номи падар, аз ҷумла номи дуюм ва ё сарҳарфи исмҳои хос, номи падару бобо дар ҳолатҳои дахлдор, инчунин дигар ному тахаллусе, ки муроҷиаткунанда истифода мебарад;

- сана ва ҷойи таваллуд;

- шаҳрвандӣ - агар ягона набошад, ҳамааш нишон дода шавад;

- ҷое, ки айни замон истиқомат мекунад;

- дигар маълумоте, ки барои муайян намудани мушаххасот зарур мебошад;

Дар ҳолати додани ариза шахси ҳуқуқӣ бояд нишон диҳад:

- номи пурраи ташкилот, аз ҷумла ҳама гуна номҳои дигаре (номи алтернативие), ки истифода мебарад;

- дар ҳолатҳои дахлдор - ҷой ва таърихи ба сифати шахси ҳуқуқӣ ба қайд гирифтани он;

- давлате (давлатҳое), ки айни замон дар он фаъолият менамояд;

- дигар маълумоте, ки барои муайян намудани мушаххасот зарур мебошад.
Ариза бо нишон додани сабаб/асос барои хориҷ намудан аз рӯйхати муттаҳид бояд муфассал бошад. Аризадиҳанда бояд ба ҳамаи он меъёрҳои мушаххасе, ки барои ба рӯйхати муттаҳид дохил кардан асос шудаанд ё дар хулоса баён шудаанд (вобаста ба ҳолат) аҳамият диҳад. Ғайр аз ин, агар муроҷиаткунанда доир ба сабабу асосҳои ба рӯйхати муттаҳид дохил карданаш маълумот ё шубҳа дошта бошад, он гоҳ ин маълумот бояд якҷоя бо шарҳу далел ё ҳуҷҷатҳои ба онҳо дахлдошта ба ариза дар мавриди зарурат замима карда шаванд, аз љумла:
- нусхаи ҳар гуна ҳуҷҷат ё дигар маводи тасдиқкунанда ё тавзеҳӣ;

- тавсифи ҳар гуна мурофиа ё тафтишоти судӣ, ки ба дархости аз рӯйхати дахлдор баровардан тааллуқ дорад;

- ҳуҷҷатҳое, ки ҳамаи муроҷиатҳои пешинаи аризадиҳандаро бо хоҳиши хориҷ намудан аз рӯйхати муттаҳиде, ки тавассути маркази тамос ё дигар шакл пешниҳод гардидаанд, тасдиқ мекунад. 
Новобаста ба он, ки дар ќатъномаи Шӯрои амнияти Созмони Милали Муттањид №1989 (2011) тартиби муроҷиат бо аризаи такрорӣ баён мегардад, ин тартиб танҳо ба муроҷиати такрорӣ ба Дафтари ваколатдори ҳуқуқи инсон татбиқ мешавад. Аз ин лиҳоз агар аризаи пешина тавассути Маркази тамос ё дигар шакл пешниҳод шуда бошад, муроҷиат ба Дафтари ваколатдори ҳуқуқи инсон ҳамчун аввала ба ҳисоб меравад.
Вақте ариза аз ҷониби шахсе, ки бо супориши шахси дар рӯйхати муттаҳид қарордошта амал мекунад, пешниҳод мегардад, он гоҳ ба ариза бояд ҳуҷҷати имзокардаи муроҷиаткунанда, ки ба пешниҳодкунандаи он барои аз номи муроҷиаткунанда амал кардан ваколат медиҳад, замима карда шавад.

31. Асоси иловагӣ барои хориҷ намудани шахси воқеӣ ё ҳуқуқӣ аз рӯйхатҳо ин марги шахс ё барҳамдиҳии шахси ҳуқуқӣ мебошад, ки бо тартиби дар қонунгузорӣ муқарраршуда тасдиқ карда мешавад.

32. Кумитаи давлатии амнияти миллӣ на камтар аз як маротиба дар се моҳ маводро бо мақсади аз рӯйхати муттаҳид муайян кардани шаҳрвандони Ҷумҳурии Тоҷикистон, ки расман фавтида эълон шудаанд, махсусан ҳангоми ошкор гардидани молу мулки (воситаҳои) онҳо ва дар ҳудуди Ҷумҳурии Тоҷикистон ба қайд гирифта шудани шахсони ҳуқуқии фаъолияташон қатъгардида, ҳамзамон бо андешидани ҳама гуна чораҳои кофӣ баҳри таъмини он, ки молу мулки (воситаҳои) ин шахсони воқеӣ ва ҳуқуқӣ ба дигар шахсони воқеӣ ва ҳуқуқии ба рӯйхат дохилшуда дода нашудаанд, дар оянда дода нашаванд ё дар байни онҳо тақсим нашаванд, ҷамъбаст мекунад. Маводи ҷамъшуда ба Вазорати корҳои хориҷӣ бо дархости аз рӯйхати дахлдор хориҷ намудани шахсони мазкур ирсол карда мешавад.

33. Вазорати корҳои хориҷӣ маводи дар асоси банди 32 Тартиби мазкур дастрасгардидаро ба Кумитаи дахлдори Шӯрои амнияти Созмони Милали Муттањид ирсол намуда, хоҳиш менамояд, ки шахсони расман фавтида эътирофшуда ва шахсони ҳуқуқии фаъолияти худро қатънамуда аз рӯйхати муттаҳид хориҷ карда шаванд. 

34. Дар ҳолати фавтидани шахси воқеӣ, дархост дар бораи хориҷ намудани ӯ аз рӯйхати ташкилоти террористии «Ал-Қоида», «Толибон», «Давлати Исломии Ироќ ва Шом», «Ҷабњат «Ан-Нусра» ва дигарон метавонад ба Дафтари ваколатдори ҳуқуқи инсон аз тарафи вориси қонунии вай якҷоя бо ҳуҷҷатҳои расмие, ки чунин мақомро тасдиқ менамоянд, фиристода шавад.

35. Ба дархост дар бораи хориҷ намудан аз рӯйхати муттаҳид мувофиқи бандҳои 32 ва 33 Тартиби мазкур бояд хатти вафот ё ҳамин гуна ҳуҷҷати расмие, ки вафотро тасдиқ мекунад, замима гардад.

36. Дархосткунандагон инчунин бояд ба кумитаи дахлдори Шӯрои амнияти Созмони Милали Муттањид дар бораи дар рӯйхати муттаҳид мавҷуд набудани шахсоне, ки вориси қонунӣ ё соҳибони муштараки молу мулки фавтида мебошанд, муайян намуда хабар диҳанд ва онро тасдиқ намоянд, ҳамчунин бо мақсади роҳ надодани истифодаи дороиҳои манъашон бекоршуда бо мақсадҳои террористӣ, паҳнкунии силоҳи қатли ом, ба Кумитаи дахлдор маълумоти  пурра оид ба номи ҳамаи шахсон ё ташкилотҳое, ки метавонанд ҳар гуна дороиҳои манъашон бекоршудаи шахси фавтида ва ташкилотҳои фаъолияташон қатъгардидаро ба даст оранд,  пешниҳод намоянд.

37. Баъд аз он ки Котиботи Шӯрои амнияти Созмони Милали Муттањид ба воситаи Вазорати корҳои хориҷӣ хабарнома дар бораи хориҷ намудани шахсро аз рӯйхати муттаҳид мутобиқи муқаррароти банди 27 ќатъномаи Шӯрои амнияти Созмони Милали Муттањид №1904(2009) мегирад, Кумитаи давлатии амнияти миллӣ дар давоми рӯзи корӣ ба мақоми ваколатдор дар бораи аз рӯйхати муттаҳид хориҷ намудани шахси дахлдор ба таври хаттї иттилоъ медиҳад.

38. Ташкилотҳои ҳисоботдиҳанда мутобиқи банди 24 ќатъномаи Шӯрои амнияти Созмони Милали Муттањид №1904 (2009) уҳдадоранд дар ҳолати бекор намудани манъи  молу мулки (воситаҳои) шахси фавтида ё шахси ҳуқуқии фаъолияташ қатъгардида, ки аз рӯйхати муттаҳид хориҷ карда шудаанд, муқаррароти ќатъномаи Шӯрои амнияти Созмони Милали Муттањид №1373 (2001) - ро ба эътибор гиранд ва ба истифодаи молу мулки (воситаҳои)  манъашон бекоршуда  бо мақсадҳои террористӣ ё паҳнкунии силоҳи қатли ом роҳ надиҳанд.

5. АСОС ВА ТАРТИБИ МАНЪ КАРДАН 
39. Асос барои манъ кардан ин мавҷуд будани шахси воқеӣ ё ташкилот дар рӯйхатҳо мебошад.

40. Манъ карда мешаванд:

- молу мулке (воситаҳое), ки дар моликияти пурра ё муштарак ё дар назорати бевосита ё бавоситаи (ба воситаи дигар шахсон) шахсоне мебошанд, ки дар рӯйхатҳо дохил шудаанд, ё молу мулки (воситаҳои)  шахсоне, ки аз ном ё бо супориши шахсоне, ки дар рӯйхатҳо дохил шудаанд, амал мекунанд; 

- молу мулке (воситаҳое), ки аз молу мулки (воситаҳои)  дар соҳибият ё дар назорати бевосита ё бавоситаи (ба воситаи дигар шахсон) шахсони ба рӯйхатҳо дохилшуда ба вуҷуд омадаанд ё истеҳсол шудаанд;

- молу мулке (воситаҳое), ки барои анҷом додани фаъолияти террористӣ, маблағгузории терроризм, террористон ё ташкилотҳои террористӣ, инчунин дар паҳнкунии силоҳи қатли ом истифода шудаанд ё пешбинӣ шудаанд;  

- молу мулке (воситаҳое), ки дар қатъномаҳои дахлдори Шӯрои амнияти Созмони Милали Муттањид муайян шудаанд.

41. Манъ кардани молу мулк (воситаҳо) ва дигар манбаъҳои молиявии шахсон бо назар доштани ҳифзи ҳуқуқҳои инсон, эҳтироми волоияти қонун ва эътироф намудани ҳуқуқҳои шахсони сеюми бовиҷдон (бегуноҳ) амалӣ карда мешавад.

42. Ташкилотҳои ҳисоботдиҳанда ҳангоми ба роҳ мондани муносибатҳои корӣ бо шахси воқеӣ ё ҳуқуқӣ ва гузаронидани мушаххаснамоии муштарӣ ва молик-бенефитсиар, инчунин ҳангоми гузаронидани амалиёт (аҳд) уҳдадоранд, ки мавҷуд будан ё набудани ин шахсонро дар рӯйхатҳо санҷанд.

43. Дар ҳолате, ки агар шахси воқеӣ ё ҳуқуқӣ, муштарӣ, контрагент ё молик-бенефитсиар ба рӯйхатҳо дохил шуда бошанд, ташкилотҳои ҳисоботдиҳанда ё дигар шахси воқеӣ ё ҳуқуқии амалиёт/аҳдро анҷомдиҳанда уҳдадоранд фавран, бе огоҳонидани пешакӣ молу мулк (воситаҳо) ва дигар манбаъҳои молиявиро (интиқол, мубодила, ихтиёрдорӣ ё гардиши воситаҳо ва дигар молу мулк)  манъ карда, дар давоми шаш соат аз лаҳзаи манъ кардан, дар ин бора ба Кумитаи давлатии амнияти миллӣ ва мақоми ваколатдор маълумот (бо огоҳонидани пешакӣ тариқи телефон) ирсол намоянд.

44. Мақоми ваколатдор тибқи маълумоти воридшуда аз ташкилотҳои ҳисоботдиҳанда оид ба манъ намудани молу мулк (воситаҳо) ё дигар дороиҳои молиявии шахсоне, ки дар рӯйхати байналмилалӣ дарҷ гардидаанд, маълумоти дахлдорро ба мақоми ваколатдори давлате, ки шахси зикршударо дар рӯйхати худ дохил намудааст, ирсол менамояд ва дар ҳолати вуҷуд надоштани чунин мақомот дар ин давлат, маълумотро тавассути роҳҳои дипломатӣ ба Вазорати корҳои хориҷии давлати мазкур ё намояндагии дипломатии он барои баррасӣ ва истифодаи минбаъда ирсол менамояд.

45. Кумитаи давлатии амнияти миллӣ тибқи маълумоти воридшуда аз ташкилотҳои ҳисоботдиҳанда оид ба манъ намудани молу мулк (воситаҳо) ё дигар дороиҳои молиявии шахсоне, ки дар рӯйхатҳо дарҷ гардидаанд, санҷиши пешакӣ мегузаронад ва дар ҳолати эътироф намудани далели нодуруст манъ кардан, дар бораи бекор кардани манъ фармоиш содир намуда, ба мақоми ваколатдор ва ташкилотҳои ҳисоботдиҳанда равон мекунад.

46. Мақоми ваколатдор тибқи дархости мақоми ваколатдори давлати хориҷӣ оид ба шахсони ҳуқуқӣ ва воқеӣ дар ҳолати мавҷуд будани асоси тасдиқкунанда дар бораи он, ки шахси мазкур (ҳуқуқӣ ё воқеӣ) аҳди/амалиёти ба маблағгузории терроризм, паҳнкунии силоҳи қатли ом алоқамандро анҷом додааст, барои анҷом додани онҳо кӯшиш намудааст ё онҳоро анҷом медиҳад, шахсони ҳуқуқӣ ва воқеии мувофиқро дар њолатњои зерин метавонад ба рӯйхати байналмилалӣ бо мақсади манъ кардани молу мулки (воситаҳои) ин шахсон дохил намояд:

- вақте, ки супориши давлати хориҷӣ бо асосҳои дахлдори ҳуқуқӣ ё асосҳои ҷоиз барои гумонбар донистан ё тахмин кардани он тасдиқ шуда бошад, ки шахси пешниҳодшуда ба фаъолияти террористӣ алоқаманд аст ё терроризм ё ташкилоти террористиро маблағгузорӣ менамояд ё дар паҳнкунии силоҳи қатли ом алоқаманд аст;

- зимнан барои иҷрои механизми манъ намудан ба давлати ҳориҷӣ бояд дар дархост маълумоте пешнињод гардад, ки барои возењу дақиқ муайян намудани мушаххасоти шахси воқеии/ҳуқуқии дар терроризм, паҳнкунии силоҳи қатли ом дастдошта, асоснокӣ барои муайян кардани он имкон диҳад, инчунин маълумоти пурра оид ба робитаю муносибати вай бо дигар шахси дар ин муддат ошкоршударо  дар бар гирад.

47. Ташкилотҳои ҳисоботдиҳанда уҳдадоранд, ки дар бораи кӯшиши анҷом додани амалиёт (аҳд) бо шахсони воқеӣ ва ташкилотҳое, ки дар рӯйхатҳо дохил шудаанд, ба Кумитаи давлатии амнияти миллӣ ва мақоми ваколатдор хабар диҳанд.  

48. Ба суратҳисобҳои манъкардашуда гузаронидани фоизҳо, дигар воридот ё пардохтҳо дар асоси шартномаҳо, қарордодҳо ва уҳдадориҳое, ки то санаи ба рӯйхатҳо дохил намудан ба вуҷуд омадаанд ва ворид карда мешаванд, иҷозат дода мешавад. Дар ин ҳолат ин гуна фоизҳо, дигар воридот ва пардохтҳо низ бо тартиби муқарраршуда манъ карда мешаванд.

49. Ҳар шахс, гурӯҳ, муассиса ва/ё ташкилоти ба рӯйхати байналмилалӣ ё миллӣ дохилшуда, ки молу мулки (воситаҳои) он манъ карда шудааст, метавонанд ба суд бо ариза оид ба пешниҳод намудани маблағи муайян аз молу мулки (воситаҳои) манъкардашуда барои нигоҳдории фаъолияти ҳаётӣ, аз ҷумла пардохти маҳсулоти хӯрокворӣ, иҷора ё қарзи ипотекӣ, доруворӣ ва хизматрасонии тиббӣ, андозҳо, пардохтҳои суғурта, иҷтимоӣ ва хизматрасонии коммуналӣ ё танҳо барои пардохти музди хизматрасонии касбӣ бо меъёрҳои мувофиқ ва пӯшонидани хароҷоти бо хизматрасонии ҳуқуқӣ алоқаманд ё ҷамъоварӣ ё пардохти нигаҳдорӣ ё хизматрасонии дороиҳои манъшуда ё дигар дороиҳои молиявӣ ё захираҳои иқтисодӣ зарур мебошанд, тибқи тартибе, ки  дар қатъномаҳои Шӯрои амнияти Созмони Милали Муттањид №1373 (2001), №1452 (2002) ва дигар қатъномаҳои барои такмили онҳо қабулшуда муқаррар шудаанд, муроҷиат намояд.

50. Ҳар шахс, гурӯҳ ва/ё ташкилоти ба рӯйхати муттаҳид дохилшуда, ки молу мулки (воситаҳои) онҳо манъ карда шудааст, метавонанд бо ариза оид ба пешниҳод шудани воситаҳо ба Вазорати корҳои хориҷӣ муроҷиат намояд.

Вазорати корҳои хориҷӣ аризаи пешниҳодшударо ба кумитаҳои дахлдори қатъномаҳои Шӯрои амнияти Созмони Милали Муттањид барои баррасӣ равон мекунад.

Вазорати корҳои хориҷӣ дар давоми ду шабонарӯз аз лаҳзаи гирифтани хабарномаи мусбати кумитаи дахлдори Шӯрои амнияти Созмони Милали Муттањид оид ба пӯшонидани хароҷоти асосӣ мутобиқи қатъномаҳои Шӯрои амнияти Созмони Милали Муттањид №1267 (1999), №1373 (2001), №1452 (2002), №2161 (2014)., №2170 (2014) ва №2178 (2014), аз ҷумла барои  пардохти маблағи маҳсулоти хӯрокворӣ, иҷора ё қарзи ипотекӣ, доруворӣ ва хизматрасонии тиббӣ, андозҳо, пардохтҳои суғурта, иҷтимоӣ ва хизматрасонии коммуналӣ, ё танҳо барои пардохти музди хизматрасонии касбӣ бо меъёрҳои мувофиқ ва пӯшонидани хароҷоти бо хизматрасонии ҳуқуқӣ алоқаманд ё ҷамъоварӣ ё пардохти нигаҳдорӣ ё хизматрасонии дороиҳои бандшуда ё дигар дороиҳои молиявӣ ё захираҳои иқтисодӣ зарур мебошанд, онро ба мақоми ваколатдор ва Кумитаи давлатии амнияти миллӣ барои иҷозатдиҳии дастрасӣ ба чунин воситаҳо, дороиҳо ва захираҳо равон мекунад.

51. Манъ кардани молу мулки (воситаҳои) шахсони воқеӣ ва ташкилотҳо, ки дар асоси қатъномаи Шӯрои амнияти Созмони Милали Муттањид №1737 ба амал бароварда шудааст, набояд ба шахс ё ташкилот анҷом додани ҳама гуна пардохтҳоро дар доираи қарордодҳои то дохил намудани шахс ё ташкилот ба рӯйхат басташуда монеъ шавад, ба шарте, ки агар қарордод бо ҳама гуна ашё, мавод, таҷҳизот ва ё дигар фаъолияти дар қатъномаҳои дахлдори Шӯрои амнияти Созмони Милали Муттањид манъшуда алоқаманд набошад ва ин пардохт бавосита ё бевосита аз шахсон ё ташкилотҳои дар қатъномаҳои Шӯрои амнияти Созмони Милали Муттањид муайяншуда гирифта нашуда бошад. Инчунин ба шарте, ки агар дањ рӯзи корӣ пеш аз ин иҷозатдиҳӣ ба Кумитаи қатъномаи №1737 огоҳномаи пешакӣ оид ба мақсади интиқол ё гирифтани ин гуна пардохтҳо ё иҷозати бекор намудани манъи молу мулк (воситаҳо)  ирсол гардида бошад.

6. ТАРТИБИ БЕКОР КАРДАНИ МАНЪ

52. Барои бекор кардани манъи молу мулк (воситаҳо) қатъ гардидани шартҳое, ки барои ба рӯйхатҳо дохил шудан асос шудаанд, зарур аст, аз ҷумла:

- хориҷ намудани шахси воқеӣ ё ҳуқуқӣ аз рӯйхатҳо, аз ҷумла аз қатъномаҳо ва рӯйхатҳои кумитаҳои дахлдори Шӯрои амнияти Созмони Милали Муттањид;

- қарор оид ба бекор кардани қарор дар бораи оғози парвандаи ҷиноятӣ ва (ё) қатъ кардани парвандаи ҷиноятӣ, ки мақомоти ҳифзи ҳуқуқ нисбат ба шахс барои содир кардани ҷинояти алоқаманд бо фаъолияти террористӣ қабул кардааст;

- қарори суд оид ба мусодира ё ба ҳисоби даромади давлат гузаронидани молу мулки (воситаҳои) манъкардашуда;

- қарори Кумитаи давлатии амнияти миллӣ оид ба бекор кардани манъ, ки нисбат ба ҳолатҳои нодуруст манъ кардан қабул шудааст (дар ҳолатҳое, ки агар нисбат ба шахс ё ташкилоти бо њамин ном ё ба он монанд њамчун ба шахс ё ташкилоти дар рӯйхатҳо дохилшуда тасодуфан механизми манъкунӣ татбиқ шуда бошад);

- мављудияти дархости байналмилалӣ дар бораи бекор намудани дархости байналмилалии қаблан ирсолнамуда оид ба манъ кардан, ки аз тарафи мақомоти ваколатдори давлати хориҷӣ мутобиқи шартномаҳои байналмилалии Ҷумҳурии Тоҷикистон ва ё дар асоси принсипи мутақобила  гирифта шудааст.

53. Ҳангоми қатъ гардидани шарте, ки барои ба рӯйхати миллӣ дохил намудан асос шуда буд, инчунин ҳангоми мавҷуд будани асосҳои дар сархатҳои дуюм, сеюм ва чоруми банди 52 Тартиби мазкур  муқарраршуда ва пешниҳод шудани ҳуҷҷатҳои дахлдор, Кумитаи давлатии амнияти миллӣ дар муҳлати ду рӯзи корӣ қарор дар бораи бекор кардани манъ қабул намуда,  нусхаи қарори мазкурро ба ташкилотҳои ҳисоботдиҳанда ва мақоми ваколатдор барои бекор кардани манъи молу мулк (воситаҳо) ирсол менамояд. 

Ҳангоми қатъ гардидани шарте, ки барои ба рӯйхатҳои муттаҳид ё байналмилалӣ дохил намудан асос шуда буд, инчунин ҳангоми мавҷуд будани асосҳои дар сархатҳои якум ва панҷуми банди 52 Тартиби мазкур муқарраршуда ва пешниҳод шудани ҳуҷҷатҳои дахлдор мақоми ваколатдор дар муҳлати ду рӯзи корӣ оид ба он ба Кумитаи давлатии амнияти миллӣ ва ташкилотҳои ҳисоботдиҳанда барои маълумот ва бекор кардани манъи молу мулк (воситаҳо) хабарнома ирсол менамояд.

54. Ҳар шахс, гурӯҳ ва/ё ташкилоте, ки молу мулки (воситаҳои) онҳо бо гумони маблағгузории терроризм ё паҳнкунии силоҳи қатли ом манъ карда шудааст, метавонад бо ариза оид ба бекор кардани манъи молу мулк (воситаҳо) ба Кумитаи давлатии амнияти миллӣ бо тартиби муқарраркардаи қонун муроҷиат намояд.

Кумитаи давлатии амнияти миллӣ ариза оид ба бекор кардани молу мулкро (воситаҳоро) баррасӣ намуда, фармоиш бо маълумоти дахлдор ва маводро оид ба бекор кардани манъи молу мулк (воситаҳо) ба мақоми ваколатдор ва ташкилотҳои ҳисоботдиҳанда ирсол менамояд.

55. Шахси бо ариза оид ба бекор кардани манъи молу мулк (воситаҳо) муроҷиаткунанда инчунин бояд кафолати онро диҳад, ки ин молу мулк (воситаҳо) бевосита ё бавосита ба шахс, гурӯҳ ва ташкилотҳои дар рӯйхатҳо дарҷгардида дода намешавад ва бо ягон тариқ дар фаъолияти террористӣ ё паҳнкунии силоҳи қатли ом истифода намешавад. Ариза оид ба бекор кардани манъи молу мулк (воситаҳо) дар муҳлати 15 рӯзи корӣ баррасӣ мегардад. 

7. ҲАМКОРИИ БАЙНАЛМИЛАЛӢ
56. Кумитаи давлатии амнияти миллӣ ва мақоми ваколатдор дар асоси шартномаҳои байналмилалии Ҷумҳурии Тоҷикистон ё дар асоси принсипҳои мутақобила, инчунин қатъномаҳои Шӯрои амнияти Созмони Милали Муттањид бо мақомоти ваколатдори давлатҳои хориҷӣ ва  созмонҳои    байналмилалӣ оид ба масъалаҳои ошкор ва манъ кардани молу мулк (воситаҳо) ҳамкории байналмилалиро ба роҳ мемонанд.

8. МУҚАРРАРОТИ ХОТИМАВӢ
57. Кумитаи давлатии амнияти миллӣ ва мақоми ваколатдор оид ба амалиёт (аҳд) ва молу мулки (воситаҳои) манъ кардашуда ва манъашон бекоршуда, инчунин оид ба ҳамкории байналмилалӣ дар ин самт ҳисобот мебаранд.

58. Ташкилотҳои ҳисоботдиҳанда ҳангоми анҷом додани расмиёти манъ кардани молу мулки (воситаҳои) шахсони дар рӯйхатҳо дарҷгардида бояд мувофиқи қонунҳои Ҷумҳурии Тоҷикистон «Дар бораи мубориза бар зидди терроризм» ва «Дар бораи муқовимат ба қонунигардонии (расмикунонии) даромадҳои бо роҳи ҷиноят бадастоварда, маблағгузории терроризм ва маблағгузории паҳнкунии силоҳи қатли ом» амал намоянд.

59. Ташкилотҳои ҳисоботдиҳандае, ки талаботи Тартиби мазкурро иҷро намекунанд ё онро ба таври номуносиб иҷро мекунанд, мутобиқи тартиби муқаррарнамудаи қонунгузории Ҷумҳурии Тоҷикистон ба ҷавобгарӣ кашида мешаванд.

